ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՓԵՏՐՎԱՐԻ 17-Ի N 169-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ   

	1. ՀՀ Կենտրոնական բանկ
	07.08.2024թ.

	
	N 06.1-07/488-24

	1. Հայտնում ենք Ձեզ, որ Հայաստանի Հանրապետության կենտրոնական բանկը «Հայաստանի Հանրապետության կառավարության 2022 թվականի փետրվարի 17-ի թիվ 169-Լ որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ դիտողություններ և առաջարկություններ չունի։ 
Միաժամանակ տեղեկացնենք, որ Նախագիծը Հայաստանի Հանրապետության կենտրոնական բանկի կողմից ներկայացվել է Հայաստանի բանկերի միության կարծիքին և վերջինիս վերաբերյալ դիտարկումները ստանալուց հետո դրանք ի լրումն աշխատանքային կարգով կներկայացվեն Հայաստանի Հանրապետության աշխատանքի ու սոցիալական հարցերի նախարարությանը։
	 
Ընդունվել է ի գիտություն


	2. ՀՀ արդարադատության նախարարություն
	13.08.2024թ.

	
	N /10.1/32113-2024

	1. Նախագծի 1-ին կետի համաձայն՝ Հայաստանի Հանրապետության կառավարության 2022 թվականի փետրվարի 17-ի N 169-Լ որոշման (այսուհետ՝ Որոշում) թիվ 1 հավելվածի      15-րդ կետի 9-րդ ենթակետը նոր խմբագրությամբ է շարադրվում, ինչի արդյունքում առաջարկվում է Լեռնային Ղարաբաղի առանձին շրջաններից տեղահանված ընտանիքների համար բնակարանային մատչելիության ապահովման պետական աջակցության ծրագրի շահառուի (վարկառուի) մահվան և ժառանգի բացակայության դեպքում դրամական աջակցության գումարի շարունակականությունն ապահովել պետության կողմից մինչև վարկի ամբողջական մարումը՝ այդպիսով պետության համար սահմանելով նաև անշարժ գույքի ձեռքբերման նախապատվության իրավունք: Այս առումով հարկ է ուշադրություն հրավիրել այն հանգամանքին, որ Նախագիծն իր բնույթով հանդիսանում է ներքին (լոկալ) իրավական ակտ, իսկ Նախագծով նախատեսվող փոփոխությունը դուրս է ներքին իրավական ակտի կարգավորման առարկայից՝ նկատի ունենալով, որ վերաբերում է անձի գույքային իրավունքներին, ինչի համատեքստում սահմանվում են նորմեր ժառանգության գործընթացի վերաբերյալ՝ նախատեսելով նաև, թե ծրագրի շահառուի մահվան և ժառանգի բացակայության դեպքում շահառուի կողմից ձեռք բերված կամ կառուցվող բնակարանի կամ անհատական բնակելի տան ձեռքբերման նախապատվության իրավունքն ում է պատկանում: Այս առումով պետք է նկատել, որ անժառանգ գույքի տնօրինման հետ կապված հարաբերությունները կարգավորված են Քաղաքացիական օրենսգրքով:
	Չի ընդունվել
Նախագծի հիմնական նպատակն անժառանգ շահառուի մահվան դեպքում ֆինանսական աջակցության շարունակականության ապահովումն է մինչև վարկի ամբողջական մարումը, ինչը հնարավորություն կտա ֆինանսական կազմակերպություններին վարկավորման գործընթացում հաշվի չառնել շահառուների տարիքով պայմանավորված ռիսկերը։ 
Միաժամանակ, հարկ է նկատել, որ անշարժ գույքի ձեռքբերման նախապատվության իրավունքը պետությանն անցնելու վերաբերյալ կարգավորում սահմանվել էր նաև ՀՀ կառավարության 16.05.2024թ. թիվ 710-Լ որոշմամբ, որն ընդունվել է։

	2. Բացի այդ, հարկ է նկատել, որ Նախագծի նախաբանում հղում է կատարված միայն «Նորմատիվ իրավական ակտերի մասին» օրենքի 33-րդ և 34-րդ հոդվածներին, ինչը մեր կարծիքով, բավարար չէ Նախագծով առաջարկվող փոփոխության իրավական հիմքն ապահովելու տեսանկյունից:
Այս առումով անհրաժեշտ ենք համարում անդրադառնալ հետևյալ իրավական կարգավորումներին.
«Նորմատիվ իրավական ակտերի մասին» օրենքի 13-րդ հոդվածի 1-ին մասի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:
Սահմանադրության 6-րդ հոդվածի 2-րդ մասի համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Լիազորող նորմերը պետք է համապատասխանեն իրավական որոշակիության սկզբունքին:
Վերոգրյալի հաշվառմամբ՝ գտնում ենք, որ Սահմանադրությամբ, Քաղաքացիական օրենսգրքով և «Նորմատիվ իրավական ակտերի մասին» օրենքով ամրագրված նորմերի համատեքստում Նախագծի կարգավորումները վերանայման կարիք ունեն:
	Ընդունվել է

	3. ՀՀ ֆինանսների նախարարություն
	19.09.2024թ.

	
	N 01/34-2/17129-2024

	Ուսումնասիրելով Ձեր 31.07.2024թ. N ՆՄ//24337-2024  գրությամբ ներկայացված «ՀՀ կառավարության 2022 թվականի փետրվարի 17-ի N 169-Լ որոշման մեջ փոփոխություններ կատարելու մասին» ՀՀ կառավարության որոշման նախագիծը (այսուհետ՝ նախագիծ)՝ հայտնում ենք, որ վերջինիս ընդունմանը սկզբունքորեն դեմ չենք, սակայն ունենք որոշակի դիտարկումներ՝ մասնավորապես.
ՀՀ կառավարության 17.02.2022թ. N 169-Լ որոշմամբ սահմանվել է Լեռնային Ղարաբաղի առանձին շրջաններից տեղահանված ընտանիքների համար բնակարանային մատչելիության ապահովման պետական աջակցության ծրագիրը (այսուհետ՝ Ծրագիր), և ըստ Նախագծի հիմնավորման՝ Ծրագրի շրջանակներում 30.07.2024թ. դրությամբ դեռևս առկա են չիրացված հավաստագրեր, որոնց մի մասը պատկանում է միայնակ տարեցների և վերջիններիս վարկավորումը գործընկեր ֆինանսական կազմակերպությունների տեսանկյունից համարվում է ռիսկային, քանի որ գործող իրավակարգավորմամբ հիփոթեքային վարկի գործողության ընթացքում շահառուի (վարկառուի) մահվան դեպքում դրամական աջակցության վճարումը դադարում է ամբողջությամբ, եթե շահառուի ժառանգը չի հանդիսանում ընտանիքի անդամ։
Ներկայացված նախագծով առաջարկվում է սահմանել այնպիսի իրավակարգավորում, որը գործընկեր ֆինանսական կազմակերպություններին հնարավորություն կտա Ծրագրի շրջանակում վարկավորել նաև միայնակ տարեցներին՝ հաշվի չառնելով վարկի գործողության ընթացքում վերջիններիս մահվան և ընտանիքի անդամ հանդիսացող ժառանգի բացակայության ռիսկը։
Առաջարկվող կարգավորմամբ, եթե շահառուն ժառանգ չունի՝ նրա մահվան դեպքում աջակցության գումարի վճարումը կազմակերպությանը պետության կողմից կշարունակվի մինչև վարկի ամբողջական մարումը՝ ձեռք բերված կամ կառուցվող բնակարանի կամ անհատական բնակելի տան նկատմամբ սեփականության իրավունքի փոխանցման նախապատվությունը  տալով պետությանը։
Այս կապակցությամբ հայտնում ենք, որ Նախագծով սահմանված չեն վերը նշված դեպքերում գույքը սեփականության իրավունքով պետությանն անցնելուց հետո բնակարանների հետագա շահագործման և տնօրինման իրավակարգավորումները: 
Հետևաբար, առաջարկում ենք քննարկել նշված դեպքերում տվյալ գույքերը պետության կողմից իրականացվող սոցիալական աջակցությամբ բնակարանային ապահովման կամ կացարանով ապահովման այլ ծրագրերում ընդգրկելու հնարավորությունները՝ ամրագրելով համապատասխան դրույթներ ներկայացված Նախագծում:
Հաշվի առնելով նաև, որ ՀՀ կառավարության 17.02.2022թ. N 169-Լ որոշմամբ Ծրագրի շահառու են համարվում նաև մեկ անձից բաղկացած ընտանիքները՝ հայտնում ենք, որ Նախագծի հիմնավորմամբ ներկայացված չէ ռիսկային տարիքում համարվող միայնակ տարեցների հավանական թվաքանակը:
Հարկ ենք համարում նշել, որ մեր դիտարկմամբ` շահառուների մահվան դեպքերով պայմանավորված որոշակի անորոշություններ կան նաև ՀՀ կառավարության 09.06.2022թ. «Հայաստանի Հանրապետության սահմանամերձ բնակավայրերում ընտանիքների բնակարանային մատչելիության ապահովման պետական աջակցության 2022-2025 թվականների ծրագիրը հաստատելու մասին» N 842-Լ (որոշմամբ հաստատված հավելվածի 13.1 կետում անորոշ են շահառուների մահվան դեպքում գումարների ետվերադարձի կարգավորումները) և ՀՀ կառավարության 16.05.2024թ.-ի «Լեռնային Ղարաբաղից բռնի տեղահանված ընտանիքների բնակարանային ապահովման պետական աջակցության ծրագիրը և Հայաստանի Հանրապետության առանձին բնակավայրերի ցանկերը հաստատելու մասին» N 710-Լ որոշումներով սահմանված  գործընթացներում (որոշմամբ մահվան դեպքերով պայմանավորված իրավակարգավորումները բացակայում են):
Ելնելով վերոգրյալից՝ առաջարկում ենք վերանայել և նպատակահարմարության դեպքում ներկայացնել լրամշակված Նախագիծ՝ համապատասխան կարգավորումներով՝ դիտարկելով նաև ռիսկային տարիքի շահառուների մասով բնակարանային ապահովման այլընտրանքային տարբերակներ
	Ընդունվել է մասամբ
Հիմնավորման մեջ ավելացվել է շահառուների հավանական թիվը։
842-Լ և 710-Լ որոշումների համապատասխան կարգավորումներին անդրադարձ կկատարվի այդ որոշումներում առաջիկա հնարավոր փոփոխությունների շրջանակում։
Ռիսկային տարիքի շահառուների մասով բնակարանային ապահովման այլընտրանքային տարբերակներ կարող են կիրառվել այն դեպքերում, երբ շահառուները չեն կարողանում կամ չեն ցանկանում իրացնել իրենց իրավունքը տվյալ ծրագրի շրջանակում։ Սակայն սույն նախագծով առաջարկվող կարգավորումը վերաբերվում է այն շահառուներին, որոնք ցանկանում են իրացնել իրենց իրավունքը, սակայն ֆինանսական կազմակերպությունները չեն վարկավորում վերջիններին։   

